ՀԻՄՆԱՎՈՐՈՒՄ
«Հայաստանի Հանրապետության  2019 թվականի պետական բյուջեում վերաբաշխում, Հայաստանի Հանրապետության կառավարության 2018 թվականի դեկտեմբերի 27-ի թիվ 1515-Ն որոշման մեջ փոփոխություններ և լրացումներ կատարելու և գնման գործընթաց կազմակերպելու մասին» ՀՀ կառավարության որոշման նախագծի ընդունման վերաբերյալ 

Իրավական ակտի ընդունման անհրաժեշտությունը
	 
  	Իրավական ակտի ընդունման նպատակն է Հյուսիս-հարավ ճանապարհային միջանցքի ներդրումային ծրագիր- Ծրագիր 3-ի (այսուհետ՝ Ծրագիր) շրջանակներում վերակառուցվող Մ1 Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Լանջիկ-Գյումրի ճանապարհահատվածի վերակառուցման աշխատանքների նկատմամբ տեխնիկական հսկողության ծառայությունների գնումը համարել անհետաձգելի և թույլ տալ մեկ անձից գնման ընթացակարգով ձեռքբերել Լանջիկ-Գյումրի ճանապարհահատվածի վերակառուցման աշխատանքների նկատմամբ տեխնիկական հսկողության ծառայությունները:
 
	Կարգավորման հարաբերությունների ներկա վիճակը և առկա խնդիրները

Ծրագրի շրջանակներում ընթացքի մեջ են գտնվում Մ 1 Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Լանջիկ-Գյումրի ճանապարհահատվածի շինարարական աշխատանքները:
Լանջիկ-Գյումրի ճանապարհահատվածի Ինժեների (տեխնիկական հսկողություն իրականացնող կազմակերպության) պարտականությունների կատարումն ապահովելու նպատակով՝  ԵՄ Հարևան երկրների ներդրումային գործիքի դրամաշնորհի (NIF Grant) շրջանակներում` Եվրոպական ներդրումային բանկի (այսուհետ՝ ԵՆԲ)  և «Սպեա Ինջինիերինգ» և «ԱյԱրԴի Ինջինիերինգ» համատեղ գործող ընկերության միջև կնքվել է ինժեներական ծառայությունների մատուցման պայմանագիր: 
Պայմանագրի  գործողության ժամկետն ավարտվել է 2019թ. սեպտեմբերի 12-ին, մինչդեռ  և ԵՆԲ-ի հետ տեղի ունեցած բազմաթիվ բանակցությունների արդյունքում պարզվել է, որ ԵՆԲ-ն հնարավոր չի համարում դրամաշնորհի շրջանակներում լրացուցիչ ֆինանսական միջոցների հատկացումը և հետևաբար «Սպեա Ինջինիերինգ» և «ԱյԱրԴի Ինջինիերինգ» համատեղ գործող ընկերության հետ կնքված ինժեներական ծառայությունների մատուցման պայմանագրի երկարաձգումը։ 
Հասանելի այլ աղբյուրներից ինժեներական ծառայությունները ֆինանսավորելու նպատակով՝ ՀՀ տարածքային կառավարման և ենթակառուցվածքների նախարարությունը դիմել է  Ասիական զարգացման բանկին, սակայն 2019թ. սեպտեմբերի 4-ին ԱԶԲ գրասենյակում տեղի ունեցած տեսազանգի ընթացքում պարզաբանվել է, որ ԱԶԲ կողմից Ինժեների ծառայությունների ֆինանսավորումը հնարավոր չէ: 
Այնուհետ՝ ԵՆԲ-ի հետ քննարկվել է ինժեներական ծառայությունները ՀՀ և ԵՆԲ-ի միջև 2013 թվականի նոյեմբերի 7-ին և 2013 թվականի նոյեմբերի 18-ին ստորագրված՝ Հայաստանի «Հյուսիս-Հարավ» ճանապարհային միջանցք ֆինանսական պայմանագրի շրջանակներում ֆինանսավորելու հնարավորության հարցը: Թեպետ հիշյալ ֆինանսական պայմանագրում խորհրդատվական ծառայությունների բաղադրիչ առկա չէ, սակայն ԵՆԲ-ն համաձայնվել է Ինժեների ֆինանսավորումն իրականացնել ֆինանսական պայմանագրի միջոցների հաշվին՝ Լանջիկ-Գյումրի ճանապարհահատվածի վերակառուցման աշխատանքների բաղադրիչից՝ պահանջելով կազմակերպել ինժեներական ծառայությունների ձեռքբերման նոր գնման գործընթաց։ Մինչդեռ, նոր ինժեներական  ծառայությունների  գնման գործընթացը կարող է տևել մոտ 9 ամիս, քանի որ ընթացակարգերը կազմակերպելու է միջազգային գնման ընթացակարգերի պահանջներին համապատասխան, իսկ նշված ժամանակահատվածում կապալառուն հարկադրված է լինելու դադարեցնել շինարարական աշխատանքները, ինչը պատվիրատուի համար բացասական ֆինանսական, իրավական հետևանքների պատճառ կարող է հանդիսանալ:
Արդյունքում, նկատի ունենալով, որ շինարարական աշխատանքները գտնվում են ընթացքի մեջ, իսկ կապալի պայմանագրի համաձայն շինարարական աշխատանքների ընթացքում Ինժեների ներգրավվածությունը պարտադիր պայման է, ուստի ծագել է տեխնիկական հսկողության ծառայությունների գնման անհետաձգելի պահանջ, որը պատվիրատուն չէր կարող օբյեկտիվորեն կանխատեսել, մասնավորապես  պատվիրատուն չէր կարող կանխատեսել ԵՆԲ-ի կողմից պայմանագրի չերկարաձգման հանգամանքը, իսկ  գնման այլ ձևերի կիրառումը ժամկետի առումով անընդունելի է, քանզի կհանգեցնի շինարարական աշխատանքների դադարեցմամը՝ հետևաբար ողջ Ծրագրի ձգձգմանը:  
Հարցի կարգավորման, Ծրագրի շրջանակներում տեխնիկական հսկողության անընդհատությունը և շարունակականությունն ապահովելու նպատակով՝ առաջարկվում է մեկ անձից գնման ընթացակարգով «Սպեա Ինջինիերինգ» և «ԱյԱրԴի Ինջինիերինգ» համատեղ գործող ընկերության ներկայիս հասանելի գործընկեր «ԱյԱրԴի Ինջինիերինգ» ՍՊԸ-ի հետ կնքել տեխնիկական հսկողության ծառայությունների մատուցման պայմանագիր: 
Ընդ որում՝ նկատի ունենալով, որ Կապալի և Ինժեների միջև պայմանագրային հարաբերությունները կարգավորվում են ՖԻԴԻԿ (FIDIC - խորհրդատու ճարտարագետների միջազգային ֆեդերացիա) պայմանագրերով, որոնց առանձնահատկությունները կարգավորված չեն ՀՀ ֆինանսների նախարարության կողմից հաստատված տեխնիկական հսկողության ծառայությունների մատուցման պայմանագրերի օրինակելի ձևերում, ուստի պայմանագրային հարաբերությունների սահունությունը, ամբողջական կարգավորումն ապահովելու նպատակով՝ նպատակահարմար է որպեսզի «ԱյԱրԴի Ինջինիերինգ» ՍՊԸ-ն շարունակի ծառայություններ մատուցել միջազգային ստանդարտներին համապատասխանող  պայմանագրի հիման վրա, որի ձևը առաջարկվում է հաստատել սույն որոշման նախագծով: 
Ընդ որում, Լանջիկ-Գյումրի ճանապարհահատվածի Ինժեների ծառայությունների մատուցման շարունակականության հարցը քննարկվել է նաև Հյուսիս- հարավ ճանապարհային միջանցքի, քաղաքային կայուն զարգացման ներդրումային և Հյուսիսային միջանցքի արդիականացման ծրագրերի կառավարման խորհուրդի 19.09.2019թ. նիստում, որտեղ   հանձնարարվել է սահմանված կարգով իրականացնել մեկ անձից գնման գործընթաց՝ «ԱյԱրԴի Ինջինիերինգ» ՍՊԸ հետ՝ կնքելով սույն որոշմամբ հաստատվող  պայմանագիրը: 
Նախագծով առաջարկվում է նաև «ԱյԱրԴի Ինջինիերինգ» ՍՊԸ հետ կնքվելիք պայմանագրային հարաբերություններին տալ հետադարձ ուժ, քանի որ շինարարական աշխատանքների անընդհատությունն ապահովելու նպատակով ներկայում ընկերությանը փաստացի մատուցում է Ինժեների ծառայություններ, ուստի անհրաժեշտ է մինչև մեկ անձինց գնման գործընթացի ամփոփումը և պայմանագրի կնքումը ապահովել Ինժեների գործողությունների իրավական կարգավորումը:  
Անդրադառնալով նախագծով ձեռքբերվող ծառայությունների ֆինանսավորման հարցին, ապա ծառայությունների մատուցման պայմանագրի վճարումները 2019թ. համար առաջարկվում է իրականացնել 2019թ. ՀՀ պետական բյուջեով նախատեսված 1049 ծրագրի «Եվրոպական ներդրումային բանկի աջակցությամբ իրականացվող Հյուսիս-հարավ միջանցքի զարգացման դրամաշնորհային ծրագրի համակարգում և կառավարում» 11013 միջոցառման 4861 «Այլ ծախսեր» հոդվածով նախատեսված համաֆինանսավորման միջոցների հաշվին՝ վերաբաշխման միջոցով 1049 ծրագրի «Եվրոպական ներդրումային բանկի աջակցությամբ իրականացվող Հյուսիս-հարավ միջանցքի զարգացման ծրագրի համակարգում և կառավարում» նոր նախատեսվող միջոցառման 4861 «Այլ ծախսեր» հոդվածով տրամադրվող գումարի չափով: Ծառայությունների մատուցման պայմանագրի նախատեսվելիք վճարումները 2020թ. համար, կներառվեն ՀՀ տարածքային կառավարման և ենթակառուցվածքների նախարարության բյուջետային ֆինանսավորման հայտում՝ 1049 ծրագրի «Եվրոպական ներդրումային բանկի աջակցությամբ իրականացվող Հյուսիս-հարավ միջանցքի զարգացման ծրագրի համակարգում և կառավարում» նոր նախատեսվող միջոցառման 4861 «Այլ ծախսեր» հոդվածով: 
 
 
Նախագծի ընդունման ակնկալվող արդյունքը
Նախագծի ընդունման արդյունքում «ԱյԱրԴի Ինջինիերինգ» ՍՊԸ հետ կկնքվի Լանջիկ-Գյումրի ճանապարհահատվածի շինարարական աշխատանքների նկատմամբ տեխնիկական հսկողության ծառայությունների մատուցման պայմանագիր՝ մեկ անձինց գնման ընթացակարգով, ինչի արդյունքում կապահովվի շինարարական աշխատանքների անընդհատությունը և շարունակականությունը և  Ծրագրի բնականոն ընթացքը:
 	
Նախագծի մշակման գործընթացում ներգրավված ինստիտուտները

Որոշման նախագիծը մշակվել է ՀՀ տարածքային կառավարման և ենթակառուցվածքների  նախարարության կողմից:





























ՏԵՂԵԿԱՆՔ
«Հայաստանի Հանրապետության  2019 թվականի պետական բյուջեում վերաբաշխում, Հայաստանի Հանրապետության կառավարության 2018 թվականի դեկտեմբերի 27-ի թիվ 1515-Ն որոշման մեջ փոփոխություններ և լրացումներ կատարելու և գնման գործընթաց կազմակերպելու մասին»  որոշման նախագծի կապակցությամբ պետական բյուջեում ծախսերի և եկամուտների ավելացման կամ նվազեցման վերաբերյալ

Որոշման նախագծի ընդունումը ՀՀ 2019 թվականի պետական բյուջեի ծախսերի ավելացում կամ նվազեցում չի նախատեսում:
							
	




ՏԵՂԵԿԱՆՔ
[bookmark: _GoBack]«Հայաստանի Հանրապետության  2019 թվականի պետական բյուջեում վերաբաշխում, Հայաստանի Հանրապետության կառավարության 2018 թվականի դեկտեմբերի 27-ի թիվ 1515-Ն որոշման մեջ փոփոխություններ և լրացումներ կատարելու և գնման գործընթաց կազմակերպելու մասին»  որոշման նախագծի ընդունման կապակցությամբ այլ իրավական ակտերում  փոփոխություններ կամ լրացումներ կատարելու անհրաժեշտության վերաբերյալ


Որոշման նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:
			





